
Wyt ti’n berffaith?
· Mae gennym i gyd gryfderau a gwendidau yn ein cymeriad.  Hefyd, mae gennym gryfderau a gwendidau corfforol.
· Mae pobl wedi cael talentau neu ddoniau gwahanol. Felly eto, mae agweddau cryf a gwan ym mhob agwedd o’n bywydau. Yn ffodus nid oes raid i ni i gyd gael yr un doniau na chyflawni’r un swyddi. 
· O safbwynt Cristnogol dim ond un perffaith fu erioed, sef Iesu Grist. Mae’r gweddill ohonom yn  gadael i’n gwendidau ddod i’r amlwg yn aml a gwneud camgymeriadau anffodus 

Adnabod ein hunain: a) Cymeriad
· Un o broblemau pobl yw nad ydym yn dda am adnabod ein hunain, ac felly ddim yn gallu (neu weithiau ddim yn dewis) adnabod ein cryfderau na’n gwendidau.

· Wrth wneud ffrindiau, wrth feithrin perthynas, wrth ddewis gyrfa, wrth lunio ein dyfodol, mae’n bwysig ein bod ni yn dod i adnabod ein hunain a chydnabod beth yw ein cryfderau a’n gwendidau. 
· Pa werth yw meddyg sydd ddim yn hoffi pobl, sy’n ddiamynedd a swta? Pa werth yw athro sy’n anhrefnus a diog?  Pa werth yw cynllunydd gwallt heb diddordeb mewn ffasiwn a newidiadau mewn steil? 
· Wrth gydnabod ein cryfderau a’n gwendidau gallwn ddewis yn ddoeth wrth gynllunio am y dyfodol.

· Mae yna rai nodweddion o gymeriad pobl sy’n cael eu cydnabod gan pawb i fod yn gryfderau: gonestrwydd, amynedd, sirioldeb, diwydrwydd, caredigrwydd, dyfalbarhad, synnwyr cyffredin ayyb. Mae posib meithrin y cryfderau yma. 
· Mae rhai gwendidau cymeriad yn amlwg hefyd: bod yn fyr dymer neu groendenau, yn ddiog, yn ffôl, yn hunanol, yn ddauwynebog.
· Wrth edrych yn onest arnom ein hunain ac ar eraill, gallwn weld beth yw’r nodweddion cymeriad rydym yn ei edmygu mewn eraill, a cheisio eu hefelychu. 
· Gan nad oes neb ohonom yn berffaith,  mae’n debygol bydd pawb yn ein siomi rywbryd.
b) Doniau/Talentau
· Mae doniau a talentau naturiol gan rai pobl. Maent yn ddawnus mewn rhai meysydd ers yn ifanc. I rai mae rhedeg, canu, trin pêl, siarad yn gyhoeddus, gwneud ffrindiau, cymysgu â phobl eraill ayyb. yn hawdd. I eraill ni fydd y pethau yma byth yn rannau cryf o’u gwneuthuriad. Ond, mae posib gwella ar ein gwendidau os ydym yn dymuno. 
Gwella ein hunain
· Wrth ddefnyddio ein meddyliau i bwyso a mesur, gallwn ddefnyddio ein hewyllys i benderfynu sut ydym am ymddwyn a sut y gallwn newid pethau ynom ein hunain er gwell. 
· Os yw person yn cydnabod ei fod yn ddiog, a bod hyn yn anhawster yn ei fywyd, gall newid pethau. Os yw person yn gwybod bod bwyta gormod o siocled yn wendid sy’n effeithio yn negyddol ar ei fywyd, gall newid ei arferion. 
Testunau Trafod
1. Meddyliwch am gryfderau y bobl o’ch cwmpas. Pa nodweddion o gymeriadau eraill yr hoffech chi ddatblygu a pham?

2. Pengaled neu bendant?  Hyblyg neu wan?  Mewn rhai sefyllfaoedd gall pendantrwydd fod yn gryfder tra bod yr un pendantrwydd ambell waith yn tynnu cyhuddiad o fod yn bengaled.  Sut mae penderfynu beth sy’n gryfder a beth sy’n wendid?
3. Mae gwahanol swyddi angen gwahanol gryfderau. Nodwch rai swyddi a’r nodweddion cymeriad/ nodweddion corfforol sydd angen i’w cyflawni yn dda.

Cryfderau a Gwendidau


Y Fframwaith Cristnogol

Maen nhw’n gwneud popeth o’i le – ymddwyn yn anghyfiawn, gwneud pethau drwg, bod yn farus a hunanol, bod yn faleisus, cenfigennu, llofruddio, cecru, twyllo, bod yn sbeitlyd a hel straeon am bobl eraill. Rhuf.8:28-31





Noddwyd gan Ebeneser, Caerdydd (Cynllun Agape)

